
Barnaheimilið Ós
UPPH A FIÐ
Barnaheimilið Ós er lítill leikskóli með stórt hjarta. Leikskólinn var stofnaður árið 1973 af kraftmiklum og 
hugmyndaríkum foreldrum sem vildu annan kost en í boði var á þeim tíma fyrir börn sín og fjölskyldur. 
Leikskólinn hefur frá upphafi verið rekinn af foreldrum með vilja og þarfir fjölskyldnanna að leiðarljósi 
hverju sinni. 

Í upphafi skiptust foreldrar á að sjá um börn hvors annars. Þannig fengu báðir foreldrar barnanna kost á 
að stunda vinnu og huga að sínum starfsframa. Ós var því afar mikilvægur hlekkur í þeirri jafnréttisþróun 
sem átti sér stað á áttunda áratug síðustu aldar hér á landi. Samvinna milli foreldra og starfsfólks hefur 
svo þróast í gegnum tíðina en hefur alltaf haldist þannig að foreldrar eru sýnilegir í daglegu lífi barnanna 
á Ósi. Þannig taka foreldrar þátt í að skapa heildræna tilveru á leikskólaárum barnanna. 
Starfsemi Barnaheimilisins Óss hefur farið fram á fjórum stöðum í borginni frá stofnun. Upphafið var í 
Dugguvogi, svo fluttist Ós á Bergstaðastræti, þaðan lá leiðin á Bergþórugötu þar sem Ós var lengst af til 
húsa og nú er Barnaheimilið Ós til húsa á Skerplugötu í grónu og skemmtilegu hverfi sem kallað er Litli 
Skerjafjörður.

FOR E LDR A R E K INN LE IKSKÓLI 
Samvinnan milli fjölskyldna og starfsfólks Óss er okkur afar dýrmæt og fjölskyldur barnanna í leik
skólanum eru partur af Ósfjölskyldunni. Eins og hjá öðrum fjölskyldum er gagnkvæm tillitssemi, virðing 
og traust allra fjölskyldumeðlima grundvöllur fyrir því að góður árangur náist í uppeldinu.

Sem stendur er Ós eini foreldrarekni leikskólinn í Reykjavík. Það er því einstakt tækifæri fyrir fjölskyldur 
sem leggja áherslu á virka fjölskyldusamveru og þátttöku í námi barnanna að vera á Ósi. Samvinna 
hefur alla tíð verið drifkrafturinn í starfinu og helsta ástæða þess að skólinn hefur starfað í öll þessi ár. 
Vilji foreldra og starfsfólks til að reka skólann í sameiningu hefur skapað sérstakt andrúmsloft þar sem 
börnin og fjölskyldur þeirra fá tækifæri til að skapa sér heildstæða veröld í heimilislegu umhverfi. Það er 
algengt að á Ósi stofnist til áralangrar vináttu milli fjölskyldna er einn dýrmætasti þáttur samstarfsins. 

Leikskólinn er sjálfseignarstofnun og er rekinn af stjórn foreldra á Ósi. 
Foreldrar hittast reglulega á svokölluðum stórfundum en þar fá þeir tækifæri til að hafa áhrif á starf og 
stefnu leikskólans. Foreldrar eru kosnir í stjórn ár hvert en gert er ráð fyrir að stjórnarseta hvers og eins 
vari í tvö ár. Stjórnin sinnir meðal annars hlutverki foreldraráðs og sér um reksturinn í góðu samstarfi við 
starfsfólk. Einnig sinnir stjórnin almennum stjórnarstörfum félagasamtaka og er dýrmætur stuðningur 
við leikskólastjóra og annað starfsfólk. Ýmis verkefni eru á könnu fjölskyldnanna og eru þau talin upp í 
kaflanum um hornsteina Óss.

SA M V E R A , LE IK UR OG GLE ÐI 
Einkunnarorð Óss eru samvera, leikur og gleði og lýsa þau starfinu og daglega lífinu á Ósi mjög vel. 
Verandi foreldrarekinn skóli er samvera okkur mikilvæg. Í gegnum leikinn læra börnin best ýmsa 
færni, félagsleg samskipti, á sjálf sig og lífið. Þegar við erum glöð, sátt og örugg erum við opnari fyrir 
nýjum áskorunum og þekkingu og náum þannig sem bestum árangri. Okkur er það afar mikilvægt að 
skemmta okkur saman í leik og starfi og þannig tryggja börnunum og fjölskyldum þeirra innihaldsríka 
og skemmtilega upplifun á þeim árum sem þau eru á Ósi.

NÁ MSK R Á IN OK K A R
Þegar gerð nýrrar námskrár hófst var ljóst að mikil vinna var fyrir höndum þar sem ný námskrá átti að 
byggja á nýrri hugmyndafræði í bland við grónar Óshefðir og menningu skólans. Árið 2017, eftir farsæl 
og eftirminnileg ár í gula húsinu á Bergþórugötu, flutti leikskólinn á Skerplugötuna og segja má að þá 
hafi hafist nýr kafli í sögu Óss. 
Þegar vinnan við nýju stefnuna hófst var fyrst hugað að sögu skólans og menningu. Þá kallaði nýtt 
umhverfi á nýjar áherslur auk þess sem farið var yfir faglega reynslu og styrkleika einstakra starfs
manna. Eftir nokkur viðburðarík ár á Skerplugötunni þar sem aðlögun að nýju húsi og nýjum áherslum 
átti sér stað sem og aðrar áskoranir, þar með talið Covidfaraldurinn, fór ný stefna smátt og smátt að 
taka á sig mynd. Þegar allt var tekið saman, þ.e. reynslubanki foreldra og starfsfólks, menning Óss og 
starfið á Skerplugötunni, stóð orðið könnun upp úr, eða það sem stundum er kallað upplýsinganám. Því 
var ákveðið að ganga út frá því hugtaki við gerð nýrrar stefnu. 
Það skiptir miklu máli að stefna og námskrá skólans endurspegli það sem gert er í daglegu starfi og 
komi fram í dagsskipulagi á kjörnum skólans. Því var mikilvægt að nýta reynslu og upplifun starfsfólks 
af námsþáttum og aðferðum. Þetta gekk ágætlega en að mörgu þarf að huga þegar starfsvenjum og 
verklagi er breytt. 
Stefnt er að því að ný námskrá verði lifandi plagg þar sem straumar og stefnur, áherslur og áhugi bæði 
fjölskyldna og starfsfólks hafi áhrif á innihaldið hverju sinni.
Tilgangur námskrár Óss er að skýra þá stefnu og hugmyndafræði sem unnið er eftir og auðvelda starfs
fólki og fjölskyldum Óss að starfa og njóta samverunnar með sameiginleg markmið að leiðarljósi.

Hugmyndafræði
Hugmyndafræði Óss tekur mið af faglegum áherslum annars vegar og hinu einstaka rekstrar fyrir
komu lagi leikskólans hins vegar. Það að foreldrahópurinn á Ósi sé rekstraraðili leikskólans býður upp 
á að tilvera barnanna sé heildstæð, í þeim skilningi að virk tengsl séu á milli heimilislífs barnanna og 
lífsins á Ósi. Lagt er upp úr heimilislegu umhverfi og að foreldrar hafi tækifæri til að hafa áhrif á stefnu 
og starf leikskólans hverju sinni. 
Faglegu áherslurnar taka svo mið af þörf barnsins til að leika sér og hinni náttúrulegu forvitni, en þetta 
eru undirstöðuatriði náms og þroska barna á leikskólaaldri. 
Eftir að undirbúningsvinnu nýrrar stefnu lauk sáum við að okkar áherslur áttu það sameiginlegt að ýta 
undir náttúrulegar leiðir barna til þess að læra og dafna. Höfum við því notað orðið könnun til þess að 
skýra og leiða okkar stefnu og hugmyndafræði. Könnun er því í raun undirstaða eða aðalhornsteinn Óss 
og að okkar mati besta leiðin til þess að ná fram okkar markmiðum.

Leikskólinn starfar eftir lögum um leikskóla og aðalnámskrá leikskóla. Í aðalnámskránni eru tilteknir 
sex grunnþættir menntunar. Okkar hugmyndafræði og markmið taka meðal annars mið af þessum 
þáttum en þeir eru:

• Læsi

• Sjálfbærni

• Heilbrigði og velferð

• Lýðræði og mannréttindi

• Jafnrétti

• Sköpun

M A R K MIÐ
Þegar börnin á Ósi útskrifast er það okkar markmið að þau hafi upplifað hvernig er að hafa áhrif á 
umhverfi sitt með sköpun og vilja. Þau séu orðin virkir þátttakendur í lýðræðisþjóðfélagi og nýti 
sjálfstæði sitt til þess að finna út hvernig þau vilja lifa lífinu í sátt við fólkið í kringum sig og umhverfið. 
Þannig vonumst við til þess að þau nái að nýta það sem þau læra í leikskólanum sem undirstöður í frekari 
námi og áskorunum í lífinu. 
Ef við náum að skapa umhverfi þar sem börnin ná að þroskast og dafna í öruggu og skemmtilegu 
umhverfi er það okkar trú að þau nái að þróa með sér von og færni sem þau geta nýtt sér til þess að 
skapa sér farsæla framtíð.

HOR NST E INA R

KÖNNUN
Börn byrja að kanna umhverfi sitt strax frá fæðingu og bregðast við því með ýmsum hætti. Snerting er 
lífsnauðsynleg börnum, þau leita beint í augun á okkur og sýna okkur með óvíkjandi hætti ef þau eru 
ekki örugg. Fljótlega fara þau að tileinka sér þau hljóð sem þau heyra í kringum sig og fas þeirra sem eru 
þeim næst. Þetta er aðeins byrjunin á stórkostlegu ferðalagi sem börn leggja upp í á þessu fyrsta skeiði 
í lífi sínu og á leikskólaárunum halda þau áfram á þessum nótum þar sem þeirra eðlislægu leiðir stjórna 
ferðinni. 

Það má því segja að börn séu sínir eigin leiðangursstjórar í sínum eigin könnunarleiðangi. Þau hafa sínar 
náttúrulegu leiðir til þess að tileinka sér sína persónulegu eiginleika, læra og afla sér visku, þekkingar 
og færni. Þetta gera þau með því að kanna umhverfi sitt og sinna nánustu með forvitni og áhuga. Þess 
vegna leggjum við upp úr því að námsumhverfi þeirra bjóði upp á heildræna kennslu því þau nota öll 
skilningarvitin til þess að afla sér þessara upplýsinga. Þetta endurspeglast bæði í verkefnavinnu og leik 
þar sem börnin bæði kanna og kafa vel í þau verkefni sem þau vinna við og svo sjálfa sig, félaga sína og 
umhverfið í leiknum. Það að sjá fyrir okkur börnin í könnunarleiðangri finnst okkur spennandi leið til að 
byggja upp námið á Ósi. 

LE IK UR INN
Sjálfsprottinn leikur er einn mikilvægasti þátturinn í líf barna. Leikurinn sprettur upp af náttúrulegri 
þörf þeirra til þess að tjá sig, vinna úr því sem þau upplifa í lífi sínu, kanna mörk sjálfs síns og annarra 
í kringum sig og einnig til þess að tengjast og skemmta sér með vinum sínum. Það gerist æ oftar að 
umhverfi barna í dag býður ekki upp á sjálfsprottinn leik. Þau eru mikið í svokölluðum stýrðum stundum 
þar sem fullorðið fólk skipuleggur hvað er gert og hvenær. Einnig hefur skjátími aukist til muna með 
aukinni tækni. Því er mjög mikilvægt að börn fái tækifæri í leikskólanum sínum til að leika sér frjálst og 
á sínum forsendum. 
Leikur getur verið margskonar og eins og við vitum núna þá læra börnin best í gegnum leik. Ef við notum 
leik í læsiskennslu eða jafnvel í reikningi þá er talið að börnin læri betur það sem lagt er fyrir þau. Leikur 

KÖNNUN

LEIKURINN SKÖPUN

SAMVINNA L Æ SI

er þeirra náttúrulega leið til að læra og þroskast. Þegar talað er um leikinn með greini er oftast verið að 
tala um stund þar sem barnið fær að ráða ferðinni, það er að segja hinn sjálfsprottna leik. 

Hlutverk leikskólakennarans í þessum stundum er að útvega tíma, rými og efnivið sem styður við leik 
barnanna, ýtir undir ímyndunarafl þeirra og gefur þeim lausnir við þeim hugmyndum sem þau vilja 
framkvæma. Einnig á hann að vera til staðar þannig að börnin finniI að þau séu í öruggu sínu umhverfi, 
blanda sér í málin ef upp koma vandamál sem börnin ráða ekki við eða ef hætta er á að börnin geti meitt 
sig. Annars á kennarinn að halda sér fyrir utan leikinn eins mikið og unnt er. Með þessu móti teljum við 
að börnin nái að kafa djúpt í leikinn því þau vita og finna að þau fá frelsi til að þróa framvinduna á sinn 
hátt.
Það er svo ótal margt sem börn fá út úr því að fá að leika sér í þessu frelsi. Við getum talað um málþroska, 
hreyfiþroska, eflingu ímyndunaraflsins og að bæta við hugtakaskilning sinn. Eins og við vitum í dag þá 
læra börnin best í gegnum leik en þó fyrst og fremst á sjálfa sig og aðra í kringum sig og ná að vinna úr 
þeim flókna veruleika sem flest börn búa við í dag. 
Þau læra að þekkja sín mörk, eins og til dæmis þegar þau leika vonda kallinn þá er hann aldrei hræðilegri 
en þau sjálf vilja og þola eða þau fara aldrei of langt í ævintýralandinu sem þau hafa skapað. Þau fá einnig 
tækifæri til að leika hetjuna, fórnarlambið og þau sem standa hjá og fylgjast með. Þau kafa semsagt 
ofan í erkitýpurnar. Þau læra að setja mörk eins og þegar þau vilja breyta eða hætta í leiknum þegar 
hann verður óþægilegur eða þau verða hrædd við leik einhvers annars barns. Svo er einnig hægt að 
breyta framvindunni sér í hag og þá oft með einhverri hugmynd sem er lögð fyrir hin börnin í leiknum og 
þá er nú gott að leikurinn æfir þau líka í því að leiða og fylgja í hópi. Þau styrkja félagsþroska sinn aldrei 
eins vel og í leikunum.

SA M V INNA
Eins og einkunnarorð okkar gefa til kynna er samveran á milli allra Ósara okkur afar dýrmæt. Þess vegna 
er samvinna einn af okkar hornsteinum og það sem drifið hefur starfið áfram frá upphafi leikskólans. 
Foreldrar hafa jafnframt tækifæri til að hafa áhrif á starfið, stefnuna, umhverfið og ýmislegt annað sem 
að kemur að leikskólastarfinu á Ósi og samveru á milli allra Ósara.

Samvinnan hefur haft margar birtingarmyndir í gegnum tíðina. Fastir liðir í samstarfinu eru margir og 
fjölbreyttir og snúa bæði að því að reka skólann og svo því að skemmta sér saman og njóta samverunnar.

• VINNUDAGAR FORELDRA. Bæði á haustin og vorin koma foreldra og börn 

saman á Ósi og vinna ýmis verkefni sem þarf að gera í leikskólanum. Þau fá 

einnig verkefni sem gera skólann skemmtilegri eins og til dæmis að búa til ný 

leiksvæði.

• STÓRFUNDIR. Foreldrar hittast reglulega og fara yfir starfið, fasta liði og sinna 

almennum fundarstörfum. Stórfundir eru mikilvægir þættir í samvinnunni og 

vettvangur þar sem foreldrar geta haft áhrif á starf leikskólans.

• HAUSTSAMVERA. Foreldrar og börn hittast og hópurinn hristir sig saman fyrir 

veturinn.

• FYLLT Á BÚRIÐ. Foreldrar og börn koma saman og gera slátur og grænmetisbuff 

sem börnin fá svo að njóta út skólaárið.

• HAUSTFAGNAÐUR. Foreldrar og starfsfólk hittist og gerir sér glaðan dag. 

• JÓLAUNDIRBÚNINGUR. Foreldrar sjá til þess að jólatré sé á Ósi. Annað hvort 

kemur jólasveinninn með það eða það er samvera úti í náttúrunni þar sem að 

sveinki birtist með tréð. Þá hjálpa foreldrar til við að skreyta og við matseld fyrir 

jólaveisluna sem haldin er rétt fyrir jól.

• FRIÐARSTUND. Fyrir jólin bjóða börnin foreldrum sínum í leikskólann og halda 

fyrir þau söngstund og bjóða þeim smákökur sem að þau hafa bakað. Einnig 

koma foreldrar með eitthvað góðgæti í pálínuboð.

• PÚKAGLEÐI. Í kringum þrettándann er haldið frekar óhefðbundið jólaball þar 

sem foreldrar og börn koma saman og ganga í kringum jólatréð, eða það sem er 

eftir af því. Að því búnu er trénu fargað EÐA ENDURNÝTT og jólaskrautið á Ósi 

tekið saman.

• ÁRSHÁTÍÐ. Foreldrar og starfsfólk hittist og slettirA úr klaufunum.

• ÞORRA- OG GÓUKAFFI. Foreldrar og aðrir aðstandendur eru boðnir í kaffi og 

með því á Ósi.

• SUMARBÚSTAÐAFERÐ ÓSARA. Sú venja hefur skapast að allir Ósara leigja 

bústaði og eiga góðar samverustundir eina helgi að vori eða hausti.

• SUMARHÁTIÐ. Foreldrar sjá um sumarhátið Óss sem haldin er í garðinum okkar.

• ÚTSKRIFTARHÁTÍÐ. Útskriftarhópurinn fer í veglega útskriftarferð og gistir 

síðan saman á Ósi. Þegar þau vakna undirbúa þau sig fyrir útskriftarhátíðina þar 

sem foreldrum og öðrum aðstandendum er boðið.

• UMSJÓN MEÐ GARÐINUM. Á Ósi erum við með gróðurhús, berjarunna, 

grænmetis garð og kryddjurtagarð og sjá foreldrar og börn um að taka til í 

beðunum og vökva á sumrin.

SKÖPUN
Í riti um sköpun, sem er grunnþáttur menntunar samkvæmt aðalnámskrá, er sagt að sköpunargleði eigi 
sér rætur í eðlislægri forvitni og athafnaþrá. Það er meðal annars vegna þessa sem að við á Ósi kjósum 
að hafa sköpun sem einn af okkar hornsteinum. 

Þegar maður kannar veröldina úr frá sínum eigin forsendum þarf að þróa með sér ákveðið frumkvæði en 
í því ferli á einmitt mikil sköpun sér stað. Maður er sinn eigin leiðangursstjóri og þarf á ímyndunaraflinu 
og lausnamiðaðri hugsun að halda. Sköpun er bæði markmið og leið að markmiðum. 

Markmiðið er meðal annars að fá nemendur til þess að ná valdi á sínum eigin vilja og að ná að skapa 
eitthvað sem nemendur eru stoltir af. Svona getur leikskólastarf verið spennandi, hægt er að nota 
grunnþætti menntunar á svo skemmtilega skapandi hátt. Á Ósi hefur í gegnum tíðina verið lögð mikil 
áhersla á listsköpun barnanna. Við höfum verið heppin að mikið af listafólki hefur starfað við Ós eða 
foreldar barnanna tengd listum og hefur lengi verið staða listakennara á Ósi. Listastefnan er einmitt 
hönnuð út frá því að fylgjast með og vera í opnu samtali við starfsfólk leikskólans. Við leggjum jafna 
áherslu á frumkvæði og vilja barnanna, vilja þeirra til þess að skapa úr allskonar efni og innlögn frá 
kennurum þar sem ýmiskonar skynjun er höfð að leiðarljósi.



11

L Æ SI
Þegar fjallað er um læsi í aðalnámskrá leikskóla er ekki einungis verið að tala um læsi á bók heldur einnig 
læsi á umhverfið og samfélagið í heild, en allt helst þetta í hendur. Þegar við erum læs á bókina og höfum 
djúpan orðaskilning höfum við frekari tækifæri til að taka þátt í umhverfinu og hafa áhrif í samfélaginu. 
Einnig þurfum við að vera læs á umhverfi okkar til þess að geta tekið upplýstar og ígrundaðar ákvarðanir 
sem varða samfélagið okkar. Við á Ósi notum það sem kallað er könnunaraðferðin til þess að tengjast 
nærumhverfi betur. Þá afla börnin sér upplýsinga um ákveðið verkefni sem unnið er að hverju sinni. 
Þessi aðferð nýtist okkur líka þegar við förum að kanna stafina, orð og setningar en við leggjum áherslu 
á að uppgötva galdurinn á bakvið lestur á heildrænan hátt.
Við leggjum einnig mikla áherslu á söngva og sögur og endurtökum einstaka efni yfir ákveðin tíma sem 
hæfa viðeigandi árstíð. Þessi aðferð gefur börnunum tækifæri til þess að heyra orð og orðasambönd 
sem þau þekkja ekki en þegar þau heyra þau aftur í öðru samhengi fá þau tækifæri til að átta sig á 
innihaldinu. Með því að heyra samheiti orða dýpka þau einnig orðaforða sinn sem er nauðsynlegt fyrir 
góðan mál og lesskilning. 

Á HR IFAVA LDA R
Hugmyndafræði Óss er byggð á ýmsum straumum og stefnum frá uppeldis og leikskólafrumkvöðlum. 
Leikskólastarf á Íslandi byggist á ákveðinni hugmyndafræði sem frumkvöðlar í þroskasálfræði og 
uppeldisfræði mynduðu á síðustu öld. Má þar nefna Dewi, Vitgosky og fleiri. Á Ósi erum við síðan með 
okkar uppáhalds áhrifavalda og munum við fara yfir þá helstu hér fyrir neðan.
Einnig eigum við samleið með skólum sem að kenna sig við og vinna með frjálsa leiki, útikennslu, 
opin efnivið og almenna forvitni. Í læsiskennslunni styðjumst við svo við aðferðir sem kenndar eru í 
Montessori skólum.

REGGIO E MILIA
Hugmyndafræði Reggio Emilia skólana kemur frá hugmyndum Loris Malaguzzi og foreldrum í nágrenni 
Reggio Emilia í Ítalíu. Hugmyndin á bakvið stefnuna er að efla lýðræðisvitund barna og ýta undir 
gagnrýna hugsun á skapandi hátt. Í Reggio Emilia skólum er áhersla lögð á sameiginleg verkefni sem að 
barnahópurinn kemur sér saman um að vinna að og kanna. Könnunaraðferðin var þróuð upp úr þessum 
kenningum og vinnum við á Ósi út frá þeirri aðferð. Verkefnin eru könnuð frá öllum hugsanlegum leiðum 
og má segja að farið sé í könnunarleiðangur þar sem að börnin vísa veginn. Síðan er unnið er úr því sem 
að þau hafa uppgötvað og lært í hverjum könnunarleiðangri. 

RUDOLF STE IN E R , WALDORF SKÓL AR
Rudolf Steiner var heimspekingur og upphafsmaður mannspekinnar, anthroposophy. Kenningar hans 
snerta flesta þætti mannsins en hann er einna þekktastur fyrir þá skólastefnu sem hann skóp upp 
úr sínum kenningum og sýn á barnið og kennd er í Waldorf skólum. Hann lagði mikla áherslu að gefa 
barninu tíma, rúm og efnivið til að geta leikið í sjálfsprottnum leik (e. self directed play). Á Ósi er lögð 
mikil áhersla á að þess konar leikur fái sitt pláss í dagskipulaginu og að réttur barnanna sé virtur til 
þess að fá að stunda hann á sínum forsendum (sjá kafla um leikinn). Rudolf Steiner lagði einnig áherslu 
á að umhverfi barnanna væri fallegt og ýtti undir sköpun barnanna og mikilvægi þess að það hefði ekki 
truflandi áhrif. Í Waldorf skólum er einnig lögð áhersla á að kennarinn sé eitt af aðal kennslu efnum 
barnanna og því er mikilvægt hvernig kennarar bæði tala og komi fram af virðingu við börnin og hvort 
annað. Við á Ósi eigum nokkra samleið með þessum hugmyndum Steiners um umhverfi barnanna þar 
sem við leggjum áherslu á rólegt og heimilislegt umhverfi þar sem börnin geti fundið fyrir því öryggi 
sem nauðsynlegt er til þess að þau þroskist og dafni sem best.

Leiðir að markmiðum

NÁ MSÞÆ T T IR
Hornsteinar Óss eiga að endurspeglast í öllu starfi leikskólans en sérstaklega í námsþáttunum. Náms
þættir Óss eiga sér bæði sinn fasta stað í dagskipulaginu eins og hópatímar og matartímar en einnig yfir 
allan daginn eins og daglegar athafnir. Einnig getur einn þáttur átt sinn stað í dagskipulaginu og líka yfir 
allan daginn eins og sjálfsprottni leikurinn. Hann á sinn fasta stað eftir hádegi en getur sprottið upp yfir 
allan daginn eins og við matarborðið, í klósett stundum og auðvitað í útiveru.

Hér að neðan koma svo helstu námþættir Óss en eins og dæmið hér að ofan sýnir þá geta þeir verið 
allskonar, fjölbreyttir og stundum óræðir. 

HÓPAT ÍMI
Í hópatímum vinnum við saman að ákveðnum verkefnum eða upplifum eitthvað skemmtilegt saman 
sem við getum svo nýtt áfram í verkefnum. Þessi vinna fer oftast fram í morgunstundinni (sjá kafla um 
dagskipulag) og áhersla lögð á listsköpun en einnig vettvangsferðir og göngutúra. 

Markmið með hópatímum eru meðal annars:

• Að börnin upplifi að þau hafi áhrif á umhverfi sitt og 

nám með hugmyndum sínum og vilja

• Að þau fái að kanna margs konar efnivið sem hægt 

er að vinna með á margs konar hátt

• Að þau reyni sem oftast á sem flest skynfæri

Ú T I V E R A
Eins og í leikskólum almennt á Íslandi er mikil útivera á Ósi. Útivera hefur óumdeilt gildi og er markmiðið 
að börnin upplifi hana sem sjálfsagðan hluta af tilverunni sem gagn og gaman er að.

Eftir hópatíma er nánast alltaf farið út og svo einnig eftir nónhressingu seinni part dags. Í garðinum 
okkar eru börnin oftast í frjálsum leik en einnig er farið í hópleiki og ýmis verkefni unnin eins og tálgað 
eða hugað að matjurtunum okkar.
Allt starfsfólk er hvatt til þess að fara reglulega í göngutúra og aðrar ferðir út fyrir garðinn til þess að fá 
góða hreyfingu, upplifa og kanna umhverfið og vinna að ýmsum verkefnum.

SJÁ LFSPROT T INN LE IK UR
Börnin eiga tíma fyrir sjálfsprotinn leik í millitímanum og er sá tími venjulega algerlega helgaður 
leiknum. Kennarinn útvegar þeim efnivið og rými til að eiga góða stund til að kafa djúpt inn í leikinn. 
Leikurinn er einn af hornsteinum Óss og lesa má um sjálfsprotna leikinn í kaflanum um hornsteinana 
hér framar í námskránni. Hægt er að lesa meira um leikinn í kaflanum um hornsteina Óss.

SÖGUR OG Æ V IN T Ý R I
Sögustund eru á hverjum degi eftir hádegismat. Lesnar eru sögur úr bók en kennarar eru sérstaklega 
hvattir til þess að segja ævintýri og sögur án þess að lesa af bók. Þannig ná þau betri tengingu við börnin 
og meiri ró næst sem svo leiðir til þess að börnin ná betur innihaldi sögunnar.

Að segja fjölbreyttar sögur og allskonar ævintýri er mikilvægur þáttur í læsistefnu Óss. Flestar 
sögurnar eru valdar eftir því hvaða árstíð er því þannig ná börnin að tengja orðin sem þau þekkja ekki 
við það sem er að gerast í kringum þau og dýpka með því orðaforða sinn og skilning. Mikilvægt er því 
að notast við fjölbreytt söguval, til dæmis velja bækur sem ríma við samtíma barnanna svo þau geti 
speglað sjálfa sig í þeim, gömul ævintýri sem eru með fullt af orðum sem þau hafa líklegast aldrei heyrt 
áður og svo sígildar vandaðar sögur sem hafa lifað með kynslóðum. Má þar nefna fremst í flokki sögur 
Astrid Lindgren, Sigrúnar Eldjárns og Guðrúnar Helgadóttur. 
Kennarar eru einnig hvattir til að búa til sögur á staðnum, til dæmis bullsögur eða sögur sem að hjálpa 
þeim að takast á við ágreining og hvetja þau til verka eða ákveðinnar hegðunar. 

SÖNGVA R OG TÓNLIST
Söngstundir eru á hverjum morgni og marka upphaf dagsins. Eins og með sögurnar leggjum við áherslu 
á að syngja söngva og fara með þulur sem hæfa viðkomandi árstíð með það að markmiði að auka orða
forða barnanna og fá dýpri orðaskilning. Þetta er nokkuð auðvelt þegar um söngva er að ræða því þeir 
eru svo margir sem eru í takt við hverja árstíð og einnig læra börnin söngvana utan að, jafnvel þótt 
þau skilji ekki alveg inntak textans. Galdrarnir gerast svo þegar þau heyra orðin í öðru samhengi eða 
við aðrar aðstæður og skilja þá loks merkingu viðkomandi orðs eða orðasambands. Svo er sungið fyrir 
fjölskyldur og gesti í margs konar samveru eins og í friðarstundinni og þegar börnin útskrifast.
Á Ósi eru til mikið af hljóðfærum sem eru notuð í söngstundum og öðrum tónlistarstundum. Til dæmis 
búum við það vel að eiga nokkur ukulele og læra börnin undirstöðuatriði ukulele leiks. 

V E T T VA NGSFE R ÐIR 
Farið er reglulega í vettvangsferðir og eru þær til margs nýtar. Vettvangsferðir eru í raun ferðir sem 
farið er í út fyrir leikskólann og hafa einhvern tilgang eða markmið sem tengist ákveðnu verkefni 
sem unnið er að, eins og í sköpun eða læsi. Einnig er farnar vettvangsferðir sem að tengjast árstíðum, 
skemmtunum eða öðrum viðburðum. 

Þegar farið er í vettvangsferðir sem eru tengdar 
ákveðnum verkefnum eru börnin yfirleitt að safna sér 
þekkingar á þeim verkefnum sem þau eru að kanna og 
vinna að. 

Þessar ferðir eru mikilvægur þáttur í því að tengjast nær
umhverfinu og því samfélagi sem við lifum í. Umhverfi 
leikskólans er mjög spennandi og býður upp á svo margt, 
til dæmis fjaran, flugstöðin, Vatnsmýrin, Norræna húsið, 
háskóla umhverfið og svo þessir litlu staðir sem eru í 
kringum leikskólann eins og lysti garðurinn sem gerður 
var af frumbyggjum hverfisins og holtið okkar sem er 
agnar smár mói í hverfinu.

Á Ósi eru töskur sem teknar eru með í ferðir og í þeim eru 
leiðbeiningar um mögulegt innihald sem taka á í ferðirnar 
og öryggisreglur Óss um göngutúra og strætóferðir.

M AT M Á L ST ÍM A R
Þær stundir sem að við borðum saman eru virkilega mikilvægar hvort sem við erum við matarborðið eða 
til dæmis úti í náttúrunni. Við leggjum mikla áherslu á hollan og góðan mat sem eldaður er frá grunni. 
Einnig viljum við að börnin séu södd og glöð eftir að við borðum og því er mikilvægt að börnin fá mat 
sem hentar þeim og þeirra aldri auk þess sem samverustundin sé afslöppuð.

Við byrjum á því að fara með matarversið okkar: 
„Hendur undir borð
og segja falleg orð
við þetta fína matarborð“
og svo öndum við inn og út og reynum að ná góðri slökun áður en við byrjum að borða. 

Eftir matinn þökkum við fyrir okkur og segjum “verði ykkur að góðu” með öðru litlu versi. Þetta myndar 
ramma utan um matmálstímana og gefur okkur tækifæri á að slaka á sem er bæði gott fyrir meltinguna 
og gefur samverunni við matarborðið aukið gildi. Það er einmitt samveran sem skiptir ekki síður máli 
heldur en maturinn. 

Við matarborðið fá börnin tækifæri á að læra að bíða eftir að röðin komi að þeim, bæði eftir að þau fái 
mat á diskinn og eftir að röðin komi að þeim í samræðum. Þau læra að taka tillit til þeirra sem sitja hjá 
þeim og fá að aðstoða og rétta hvort öðru það sem er á borðinu. 
Við á Ósi leggjum mikla áherslu á að halda uppi samræðum á matmálstímum. Við viljum endilega að 
samræðurnar spretti upp úr því sem að börnin vilja tala um en starfsfólk er einnig hvatt til þess að 
brydda upp á samræðum um hvað það eina sem þeim dettur í hug. Við viljum að þessar samræður séu 
afslappaðar og ekki kvöð en um leið er þetta góður vettvangur til þess að athuga hvar börnin eru stödd 
í málþroska og einnig félagslega. 

HR E Y FING
Kroppurinn okkar er hannaður fyrir hreyfingu og meira að segja nokkuð mikla hreyfingu. Hann verð
launar okkur með vellíðan þegar við höfum hreyft okkur vel og rétt og lætur okkur svo vita ef við stundum 
óhóflega kyrrsetu. Þess vegna er mikilvægt að við sköpum umhverfi þar sem gaman og sjálfsagt er að 
hreyfa sig. Við reynum að hvetja til hreyfingar í útiverunni og í vikuskipulaginu er alltaf lögð áhersla á 
vettvangsferðir og aðra göngutúra. Við förum reglulega í íþróttahús Háskóla Íslands og fáum að hoppa 
og skoppa þar en líka í skipulagða leiki eins og þrautabrautir. Einnig eru gerðar þrautabrautir á Ósi, bæði 
inni og úti. 

Jóga er stundað á Ósi og er tilgangurinn bæði að ná slökun en einnig að fá góða og holla hreyfingu.
Á Ósi nýtum við aðallega þær stundir sem að skapast, til dæmis eftir frjálsa leikinn eða þegar við förum 
ekki út, í að æfa fínhreyfingar. Við eigum litla vefstóla, töflur til að þræða bönd á milli nagla, perlur til 
þess að þræða upp á bönd og ýmislegt annað sem æfir þessar mikilvægu hreyfingar.
Við metum síðan og skráum hvar þau eru stödd í bæði gróf og fínhreyfingum og svo í samhæfingu.

SA M V E R A
Daglegt líf í leikskólum byggir mikið á samveru. Afmarkaðar samverustundir eins og þegar við komum 
saman og syngjum eða hlustum á sögur eru mikilvægur þáttur á Ósi. Börnin fá í sameiningu að upplifa 
og túlka sögur og söngva á sinn hátt. Eins og sagt er í kaflanum um læsi er lögð áhersla á að vera í takt 
við árstíðirnar í þessum stundum en við leggjum líka áherslu á að lesa sögur sem byggja upp samkennd 
og vekja upp spurningar um hvernig börnin geti styrkt hópinn sinn og verið góðir vinir.
Fólk kemur saman í útlegum, ættarboðum, brekkusöngvum og öðrum samkomum og syngur saman 
sem einn kór og gefur það dýrmæta upplifun sem styrkir samfélagsvitund okkar og samhug. Markmið 
okkar er að kenna börnunum fjölbreytta söngva sem þau geta tekið undir þegar tækifæri gefst. Það 
hefur ótvírætt gildi að syngja saman og læra lög og söngva sem eiga eftir að fylgja þeim út lífið. 
Í samverustundum hvetjum við börnin til þess að segja sínar eigin sögur og erum með sérstakar stundir 
þar sem þau fá að segja frá sínu lífi eða óskum.

Samvera með fjölskyldum gefur börnunum mikilvægt nesti fyrir framtíðina. Það að þau finni fyrir því 
að fjölskyldan taki þátt í leikskólalífinu gefur þeim fallegan og traustan ramma og þá tilfinningu að þau 
sem að eru þeim næst vilji vinna saman að því að gefa þeim öruggt umhverfi sem þau geta treyst og 
dafnað í. Eins og kemur fram í kaflanum um hornsteinana er lögð mikil áhersla á samveru allra Ósara í 
leikskólanum en einnig hvetjum við til þess að þau sem koma með og sækja börnin gefi sér tíma til þess 
að taka þátt í því sem er í gangi hverju sinni. Foreldrum er velkomið að fá sér kaffibolla inni á kaffistofu 
eða borða morgunmat með börnunum. Einnig mega foreldrar taka þátt í söngstundum eða í þeim leikjum 
sem eru í gangi þegar þau eru að koma með eða sækja. 

Nærumhverfi Óss er afskaplega fjölbreytt og skemmtilegt og erum við alltaf að bæta við vinum í hverfinu. 
Við eigum í samstarfi við leikskólann Mánagarð um fræðslu slökkviliðsins og vinir okkar í leikskólanum 
Skerja garði eru alltaf tilbúin til þess að gera eitthvað skemmtilegt með okkur. Við förum reglulega í 
Norræna húsið og erum alltaf opin fyrir því að gera verkefni þar í samvinnu við starfsfólkið þar og síðan 
förum við íþróttahúsið í Háskóla Íslands til þess að sprikla og hreyfa okkur. Þessi samvinna við nær
umhverfið fær börnin til þess að skynja að þau séu partur af samfélagi sem er gefandi, skemmtilegt 
og eflir samfélagsvitund þeirra sem er einn af grundvallar þáttum í því að verða virkir þátttakendur í 
lýðræðis þjóðfélagi.

Útskriftarhópurinn hverju sinni fer síðan saman í heimsókn í alla þá grunnskóla sem að börnin fara í og 
fá þá börnin að sýna vinum sínum sinn grunnskóla.

DAGLEGA R AT H A FNIR
Við lærum af lífinu og þeim sem eru í kringum okkur. Þess vegna eru daglegar athafnir mikilvægur 
námsþáttur í leikskólum. Börnin taka sín fyrstu skref úti í samfélaginu í leikskólanum og eru fljót að 
tileinka sér venjur og aðferðir. Þau þurfa að taka tillit til sessunauta og takast á við það ótrúlega þrekvirki 
að bíða eftir að röðin komi að þeim, þau þurfa að finna út hvernig best er að ganga um og ganga frá og 
svo hvernig á að klæða sig þannig að gott sé að hreyfa sig, leika úti og ekki vera of kalt eða of heitt. Þau 
fá leiðsögn um hvernig á að þrífa sig og svo auðvitað klósettvenjur. 
Það er mikilvægt að leikskólakennarar séu meðvitaðir um að þessir þættir eru ekki eitthvað sem að 
börn eiga að kunna heldur eitthvað sem þau eru að læra. Þó þau fái auðvitað leiðbeiningar þá læra þau 
best með því að fylgjast með og kanna hvernig starfsfólkið ber sig að, þau læra líka á eigin skinni og læra 
af mistökunum. Það er því mikilvægt að leikskólakennarar og annað starfsfólk séu góðar fyrirmyndir og 
vakandi fyrir því hvernig börnin læra best.

Kjarna starf

ÓSA R A R
Það eru fjórir kjarnar á Ósi en þeir eru Hreiðrið, Lóukjarni, Kríukjarni og Krummakjarni. Hreiðrið og Lóan 
tilheyra yngri börnunum og Kríu og Krummakjarnar þeim eldri. Það eru tvær stöður fyrir kjarnastjóra 
og sér annar þeirra um kjarna yngri barnanna og hinn um eldri.
Kjarnastjórar eru yfirmenn á sínum kjörnum, sjá um að skipuleggja kjarnastarfið og vinna eftir hefð
bundinni starfslýsingu deildarstjóra. 
Ef kjarni er fjölmennari en barngildi segja til um fyrir hvern starfsmann er börnunum skipt upp í hópa. 
Kjarnastjóri sér venjulega um einn hóp en síðan eru leikskólakennarar eða annað reynt starfsfólk hóp
stjórar yfir hinum hópunum. 
Hópstjórar halda utan um upplýsingar um barnið og sjá um, í samstarfi við kjarnastjóra, alla þá skráningu 
sem þarf að fara fram. Einnig sjá þeir um almenn og dagleg samskipti við foreldra og aðstandendur 
barnanna í sínum hópi. Hópstjórar fylgja síðan sínum hópi í daglegum athöfnum og í þeim verkefnum 
sem þau gera saman sem hópur.
Annað starfsfólk sinnir afleysingu, kennslu og umönnun eins og þurfa þykir en allt starfsfólk Óss er hvatt 
til þess að koma með hugmyndir að bættu starfi og verkefnum á Ósi. Stefnan er að hjálpa öllu starfsfólki 
Óss að hrinda af stað verkefnum eða sjá um ákveðna þætti sem hæfa þeirra áhugasviði og hæfileikum.

DAGSK IPUL AGIÐ
Við byrjum daginn á því að bjóða upp á morgunmat. Eldri börnin á Kríu og Krummakjarna borða á 
annarri hæð og þau yngri í Hreiðrinu og á Lóunni á fyrstu hæðinni. 
Eftir morgunmat er morgunstundin og hefst hún á söngstund en síðan er farið í hópastarf sem getur 
verið listsköpun, vinna við þemaverkefni, göngutúr eða vettvangsferð eða jafnvel allt þetta í bland. Í 
morgun stund fáum við okkur líka ávaxtabita til hressingar.
Eldri börnin borða síðan saman á annarri hæð og yngri börnin á fyrstu hæð eins og gert er í morgun
matnum. Þau fara síðan í hvíld og sögustundir sem hæfa hverjum hópi fyrir sig. Sumir sofa en aðrir hvíla 
sig, sumir fá langa og flókna sögustund en aðrir fara í slökun.
Eftir hádegi er millistund en hún er venjulega helguð sjálfsprottnum leik barnanna eins lengi og þau 
hafa þol til, eða fram að nónhressingu. Ef þau klára leikinn og hafa stund fram að nónhressingu er farið 
í hringleiki, teiknað eða skoðað bækur, svo dæmi séu tekin.
Eftir nónhressingu er síðdegisstund en þá er yfirleitt farið út. Ef veðrið er vont eða eins og stundum of 
gott, því oft þarf að hvíla sig á sólinni, er lögð áhersla á vinnu sem æfir fínhreyfingar eða rólega leiki. 
Einnig fáum við okkur ávaxta eða grænmetishressingu í lok dags.

V IK USK IPUL AG
Í byrjun hvers leikskólaárs á að vera tilbúið vikuskipulag. Þar kemur fram hvað gert er í morgunstundum 
í takt við árstíðirnar og ef það eru einhverjir fastir liðir í öðrum stundum yfir árið. Þótt vikuskipulagið 
fylgi gangi árstíðanna er ákveðinn taktur þar líka sem gengur yfir allt árið. 
Á mánudögum er til dæmis borðuð súpa en þá baka eldri börnin brauð handa öllum leikskólanum. Oftast 
leira þau yngri á meðan en þau búa til sinn eigin leir sem þau nota á ýmsa vegu og blanda við hann 
náttúru legum litarefnum og lyktum.

Á þriðjudögum, miðvikudögum og fimmtudögum er oftast farið í ákveðin verkefni sem snúa til dæmis 
að sköpun eða læsi. Síðan eru föstudagar notaðir til þess að hreyfa kroppinn og fá smá útrás til þess að 
losa um allt það sem við höfum lært í vikunni. 

Við gerð og skipulagningu vikuskipulags er tekið mið af hornsteinum og námsþáttum Óss og síðan 
grunn þáttum menntunar sem fram koma í aðalnámskrá leikskóla.

A FM Æ LI
Þegar börnin eiga afmæli á Ósi er séð til þess að barnið finni fyrir því að þetta sé dagurinn þeirra. Við 
fellum afmælisdagskrána inn í dagskipulagið en gerum hverja stund sérstaka. 
Í söngstundinni fær barnið að sitja í miðju samveruhringsins og eru sungin fyrir það afmælislög og lög 
sem barnið fær að velja. Í hópatímanum fær barnið svo að gera sína eigin kórónu meðan vinirnir búa til 
afmæliskort sem sett eru saman í litla bók fyrir afmælisbarnið. Þegar hin börnin fara út gerir barnið og 
hópstjóri þess afmælisgott sem það fær að bjóða vinum sínum upp á í nónhressingu.
Árshrynjandi og fastir liðir á Ósi
Á Ósi fylgjum við takti árstíðanna. Við segjum sögur, syngjum söngva sem tengjast hverri árstíð fyrir 
sig. Vikuskipulagið okkar fer einnig eftir því í hvaða árstíð við erum hverju sinni. Börnin finna svo fyrir 
takti árstíðina þegar þau upplifa sömu söngva og sögur, hátíðir og svipuð verkefni í gegnum árið. Þessu 
fylgir ákveðið öryggi þar sem börnin vita við hverju er að búast en einnig tækifæri til að hlakka til þess 
sem koma skal. Til dæmis fá yngri börnin að fylgjast með verkefnum þeirra eldri og hlakka til þess að 
taka þátt í þeim þegar þau eru tilbúin. Tilhlökkun og vilji eru frábærir eiginleikar sem að börn búa yfir til 
þess að nýta sér í þroskaferli sínu og ef við náum að skapa umhverfi þar sem er regluleg árshrynjandi ná 
þau að nýta sér þessa eiginleika á góðan hátt.

H AUST
Við erum mikið úti í náttúrunni þegar við byrjum skólaárið, nýtum okkur hana og fylgjumst með henni 
breytast. Farið er í gönguferðir og könnunarleiðangra þar sem við söfnum laufblöðum, tínum steina og 
greinar og annað sem krökkunum dettur í hug sem við nýtum svo í sköpun eða önnur verkefni. Við tökum 
upp kartöflurnar og annað sem kemur úr matjurtagörðunum og gróðurhúsinu og finnum út hvernig við 
getum notað uppskeruna.
 
HAUSTDAGSKRÁ: 
Hausthittingur, vinnudagur 
foreldra, uppskera, fyllt á 
búrið, hrekkjavökuball. 

V E T UR
Á veturna erum við meira inni og leggjum áherslu á hópatíma og samveru. Einnig er aukin áhersla á 
listsköpun og annað sem tengist fínhreyfingum. Við könnum myrkrið og tröllinn og finnum mikið Kin 
og Rin í orðunum okkar. Útivera fer eftir veðri en við leggjum áherslu á að fara út í öll veður svo lengi 
sem það er öruggt. Jólaundirbúningurinn er alltaf skemmtilegur og er alltaf sérstök jóladagskrá gefin út 
í byrjun desember

VETRARDAGSKRÁ: 
Jólasveinahúfudagurinn, jólatréð sótt, friðarstund, púkagleði, þorrakaffi, góukaffi, bolludagur, sprengi
dagur, öskudagur og kósídagurinn.

VOR
Á vorin erum við mikið í listsköpun, skoðum litina og lífið sem er að vakna. Við erum mikið úti, förum í 
göngutúra, og könnum skordýr, náttúruna og annað sem við sjáum. Börnin í skólahópi fá verkefni sem 
auka læsi og krefjast aukinnar ábyrgðar og færni.

VORDAGSKRÁ: 
Litadagarnir fyrir páska, dótadagurinn, sáning, vinnudagur foreldra og vorferð.

SUM A R
Á sumrin erum við mest úti, förum í göngutúra í holtið, leikum með sápukúlur, drullumöllum, förum í 
lautarferðir og leikum úti. Mikil áhersla er lögð á grófhreyfingar þar sem við hoppum, klifrum, teygjum 
okkur og hlaupum og könnum líkamann okkar. Skólahópur fer í útskriftarferð sem endar á að þau elda 
sér mat og gista svo saman. Daginn eftir er síðan útskriftin sjálf þar sem foreldrum og aðstandendum 
er boðið að koma.

SUMARDAGSKRÁ: 
Íþróttadagurinn, sápukúludagurinn, drulludagurinn, sumarhátíð, garðvinna, útskrift og útskriftarferð.

Mat á skólastarfinu

FOR E LDR A R OG STA R FSFÓLK
Á Ósi fara árlega fram foreldrakannanir. Annað hvert ár er það framkvæmt af leikskólastjóra og stjórn en 
hitt árið af skóla og frístundasviði Reykjavíkurborgar. Einnig fer virk endurskoðun fram á stórfundum 
þar sem foreldrar hittast og fara yfir starfið.
Foreldrasamtöl eru tvisvar á ári þar sem annað hvort hópstjóri eða kjarnastjóri hvers barns og foreldrar 
eiga í samtali um samstarfið, gang mála hjá barninu í leikskólanum og gera sameiginlegrar áætlanir.
Starfsmannakannanir eru gerðar árlega en einnig starfsmannasamtöl bæði við leikskólastjóra og svo 
stjórn leikskólans. 

SK R Á NING
Skráning fer reglulega fram í skólanum. Starfsfólk Óss flokkar skráningar niður í þrjá flokka.
Fyrst má nefna sérstakar skráningar sem fara fram á ákveðnu barni eða ákveðnum hópi. Þessar skrán
ingar eru gerðar ef að leikskólakennurum eða hópstjórum ef ástæða er til að fylgjast sérstaklega með 
ákveðinni hegðun hjá barni eða menningu innan hóps. Einnig geta sérkennslufulltrúar á vegum borgar
innar beðið um að skráð sé niður ferill hjá ákveðnu barni ef mál þess er komið inn borð hjá þeim. 
Markmið með þessari skráningu er að geta hjálpað börnunum að komast yfir ákveðna hegðun, safna 
gögnum ef barnið þarf á greiningu að halda og hjálpa leikskólakennurum að átta sig á hvenær og hvernig 
ákveðin hegðun á sér stað svo hægt sé að stíga inn í ákveðin mál.
Skráning á leik og starfi getur síðan farið fram yfir allan daginn. Markmið þessarar skráningar er aðal
lega til þess að efla starfsfólk faglega því þegar fylgst er vel með leik og starfi barnanna eins og gert er í 
skráningu koma þau bæði auga á hvað hægt er að gera betur en átta sig einnig á faglegum forsendum á 
bak við hvern námsþátt og um á gildi leikskólakennslu og starfs.
Síðan er það ferilskráning á ákveðnu verkefni. Þessi skráning fer einnig fram til þess að meta hvernig 
verkefnin ganga fyrir sig og til þess að styrkja sig faglega en einnig til þess að safna gögnum sem hægt 
er að byggja á þegar starfið er endurskoðað. Síðan er alltaf gaman fyrir foreldra að fá að fylgjast með og 
þessi skráning er fullkomin til þess.

Y T R A E F T IR LI T
Aðilar frá Skóla og frístundasviði Reykjavíkurborgar sinna árlegu eftirliti með starfi leikskólans og fara 
yfir ársskýrslu sem leikskólastjóri og kjarnastjórar vinna og skila inn í lok hvers skólaárs. Í skýrslunni 
kemur fram mat á skólaárinu og svo áætlanir fyrir næsta ár.

SÉ R K E NNSL A
Sérkennsla fer fram á Ósi eftir þörfum barnanna í góðu samstarfi við sérkennslufulltrúa Reykjavíkur
borgar. Við skráningu áttum við okkur á því hvernig hjálp ákveðin börn þurfa og óskum eftir viðeigandi 
aðstoð eða athugunum. 
Þegar í ljós er komið að barn þarf aðstoð er viðeigandi áætlun samin og sett af stað. Í sumum tilvikum 
þarf að auglýsa eftir auknum starfskrafti til þess að sinna þessum málum.


